
Shri Badarinatha Suprabhatam

શ્રીબદરીનાથ સુપ્રભાતમ્

લક્ષ્મીવિલાસ નરસિંહ   ગુણાકરેશ
વૈકુણ્ઠ કેશવ જનાર્દન ચક્રપાણે ।

ભક્તાર્તિનાશન   હરે મધુકૈટભારે
ભૂયાત્ બદર્યધિપતે તવ સુપ્રભાતમ્॥ ૧॥

લક્ષ્મીઃ પ્રસન્નવદના જગદાદ્યશક્તિઃ
કૃત્વાઙ્ગરાગલલિતં   સુમનોજ્ઞવેષા ।

સંસ્તૌતિ શબ્દમધુરૈર્મુરમર્દનં ત્વાં
ભૂયાત્ બદર્યધિપતે તવ સુપ્રભાતમ્॥ ૨॥

બ્રહ્મામહેશગુરુકાવ્યસરસ્વતી ચ
સમ્પ્રાપ્ય તુઙ્ગહિમશ ‍ૃઙ્ગમયી  પ્રદેશે ।

સંસેવયન્તિ હિ પદામ્બુજયુગ્મકં તે
ભૂયાત્ બદર્યધિપતે તવ સુપ્રભાતમ્॥ ૩॥

ઇન્દ્રાદયસ્સુરગણાશ્ચ વિમાન દિવ્યૈઃ
પ્રાપ્તાઃ કરાઞ્જલિપુટા ભવદન્તિકે હિ ।

ઉદ્ઘોષયન્તિ સતતં જગદેકનાથં
ભૂયાત્ બદર્યધિપતે તવ સુપ્રભાતમ્॥ ૪॥

સૂર્યાદયો ગ્રહગણા નભસસ્સ્થલે ચ
દસ્રાદિતારકગણૈસ્સહિતાસ્સુનમ્રાઃ ।

મન્દારચમ્પકકરા બહુપુષ્પયુક્તાઃ
દ્રષ્ટું બદર્યધિપતે તવ સુપ્રભાતમ્॥ ૫॥

દેવર્ષિનારદ   સનન્દન યોગિવર્યાઃ
સપ્તર્ષયો ભૃગુમરીચિ વસિષ્ઠ મુખ્યાઃ ।

દ્વારે પઠન્તિ શુભવેદસુરમ્યગાથાં
ભૂયાત્ બદર્યધિપતે તવ સુપ્રભાતમ્॥ ૬॥

રમ્ભાદયોઽપ્સરગણાઃ સહનૃત્તગીતૈઃ
ગન્ધર્વતુમ્બુરુમુખાઃ સહવાદ્યઘોષૈઃ ।

ગાયન્તિ ગીતસરસૈરિહ કીર્તિપુઞ્જં 
ભૂયાત્ બદર્યધિપતે તવ સુપ્રભાતમ્॥ ૭॥

શ્રી શઙ્કરાર્યમુનિ મધ્વમહાયતીન્દ્રાઃ
રામાનુજાર્ય પ્રભુવલ્લભ દેશિકેન્દ્રાઃ ।

ગાથા વિરચ્ય નિગમાગમ તત્ત્વસારાઃ
નિત્યં જગુસ્તવ યશો વિમલં પ્રભાતમ્॥ ૮॥

ભાસ્વાનુદેતિ વિગતા હિમશીતબાધા
સ્નાત્વા ચ વહ્નિસલિલે ખલુ યાત્રિણો હિ ।

નીત્વોપચારનિચયાઃ પ્રભુદર્શનાર્થં
તિષ્ઠન્તિ ચત્વરમુખે તવ સુપ્રભાતમ્॥ ૯॥

હૈમેષુ રાજતમયેષુ ઘટેષુ નીત્વા
શીતોષ્ણતોયદધિદુગ્ધઘૃતાદિકં ચ ।

સ્નાનોન્મુખા દ્વિજવરાસ્સહવેદપાઠૈઃ
ભૂયાત્ બદર્યધિપતે તવ સુપ્રભાતમ્॥ ૧૦॥

પઞ્ચામૃતેન સલિલેન સુગન્ધદ્રવ્યૈઃ
અભ્યઙ્ગનાદિ  સુમનોહર સમ્ભૃતૈશ્ચ ।

સિઞ્ચન્તિ ચાર્ચકવરાઃ સ્તુતિભિમનોજ્ઞૈઃ
ભૂયાત્ બદર્યધિપતે તવ સુપ્રભાતમ્॥ ૧૧॥

શ્રીખણ્ડચન્દન સુગન્ધયુજા વિલિપ્ય
કૌશેયરત્નખચિતૈશ્ચ સુકાન્તિમદ્ભિઃ ।

વસ્ત્રૈર્વરાભરણપુષ્પચયૈર્ભવન્તં
આભૂષયન્તિ સતતં તવ સુપ્રભાતમ્॥ ૧૨॥

ભોજ્યાનિ ષડ્રસમયાનિ વિધાય સૂદાઃ
દધ્યોદનાદિ ઘૃતપાયસમિશ્રિતાનિ ।

નિત્યં પ્રફુલ્લમનસા વિનિવેદયન્તિ
તુભ્યં બદર્યધિપતે તવ સુપ્રભાતમ્॥ ૧૩॥

જામ્બૂનદીય બહુમૂલ્યમયં સુપાત્રં

આપૂર્ય મિશ્રિતઘૃતેન વર્તિકાભિઃ   ।
નીરાજનેન સહવાદ્યમૃદઙ્ગઘોષૈઃ
સન્તર્પયન્તિ વિબુધાસ્તવ સુપ્રભાતમ્॥ ૧૪॥

દૈત્યં સહસ્રકવચં વરદાનમત્તં
ઉન્મૂલિતં સુરગણા બહુધાઽર્થયન્તઃ ।

નારાયણો નરસખોઽવતતાર ભૂમૌ
સંહત્ય દાનવપતિં  વિદધે પ્રભાતમ્॥ ૧૫॥

સંસારસાગરસમુત્તરણૈકહેતોઃ
અષ્ટાક્ષરં સકલસિદ્ધિકરં સુમન્ત્રમ્ ।

આવિશ્ચકાર જગદભ્યુદયસ્ય સિદ્‍ધ્યૈ
ક્ષેમાય માનવગુણસ્ય હિ સુપ્રભાતમ્॥ ૧૬॥

યો વૈ હરિઃ કૃતયુગે બદરીવનેઽસ્મિન્
તેપે તપો બહુજનસ્ય હિતાય કૃચ્છ્રમ્  ।

શ્રીશ્રીનિવાસ જગદેક દયૈકસિન્ધુઃ
કુર્યાજ્જનસ્ય સકલસ્ય સ સુપ્રભાતમ્॥ ૧૭॥

ઇત્થં નરહરિં  કરુણાબ્ધિસેતું
લક્ષ્મીપતિં  સુરગુરું પ્રણિપત્ય મૂર્ધ્ના ।

યાચે મુદા દ્વિજવરો મુરલીધરાખ્યો
ભદ્રં કરોતુ સતતં બદરીવિશાલઃ॥ ૧૮॥

ઇતિ મુરલીધરશાસ્ત્રિણા રચિતં શ્રીબદરીનાથ સુપ્રભાતં સમ્પૂર્ણમ્

